
TURIZM INFRATUZILMASINI 
RIVOJLANTIRISHDA DAVLAT–XUSUSIY 

SHERIKLIK MODELI
Jahongir Matkarimov

TDIU mustaqil tadqiqotchisi, Turizm qo‘mitasining bo‘lim boshlig‘i

Annotatsiya: Tezisda turizm infratuzilmasini modernizatsiya qilish hamda yangi turistik obyektlarni qurish jarayonlarida 
davlat-xususiy sheriklik (DXSh) modelining ahamiyati tahlil qilingan. Shuningdek, DXSh loyihalarini amalga oshirishdagi 
muammolar, xatarlar va taklif etilayotgan yechimlar tizimli ravishda ko‘rib chiqilgan.

Kalit soʻzlar: davlat-xususiy sheriklik, turizm infratuzilmasi, investitsiya, turistik zona, barqaror rivojlanish, loyiha boshqaruvi, 
mehmonxona sohasi.
Abstract: The thesis analyzes the significance of the public-private partnership (PPP) model in the processes of 
modernizing tourism infrastructure and constructing new tourist facilities. In addition, the problems, risks, and proposed 
solutions in the implementation of PPP projects are systematically reviewed.

Key words: public-private partnership, tourism infrastructure, investment, tourist zone, sustainable development, project 
management, hotel industry.
Аннотация: В тезисе проанализировано значение модели государственно-частного партнёрства (ГЧП) в процессах 
модернизации туристической инфраструктуры и строительства новых туристических объектов. Кроме того, 
системно рассмотрены проблемы, риски и предлагаемые решения при реализации проектов ГЧП.

Ключевые слова: государственно-частное партнёрство, туристическая инфраструктура, инвестиции, туристическая 
зона, устойчивое развитие, управление проектами, гостиничная отрасль.

K I R I S H 
DXSh — bu davlat va xususiy sektor o‘rtasida uzoq muddatli hamkorlik shakli bo‘lib, ijtimoiy ahamiyatga 

ega infratuzilmaviy loyihalarni birgalikda amalga oshirishni nazarda tutadi1. 2019-yilda davlat-xususiy sheriklik, 
shu jumladan konsessiyalar sohasidagi munosabatlarni tartibga soluvchi “Davlat-xususiy sheriklik to‘g‘risida”gi 
Qonun qabul qilindi. Turizm sohasida bunday hamkorlik quyidagi yo‘nalishlarda namoyon bo‘ladi:

1.	 Infratuzilma qurilishi: yangi mehmonxonalar, aeroportlar, dam olish zonalari, yo‘llar qurish;
2.	 Mavjud obyektlarni rekonstruksiya qilish: madaniy meros obyektlari, muzeylar, sanatoriylarni ko‘rinishi 

jihatidan yangilash;
3.	 Xizmat ko‘rsatish va boshqaruv: davlat mulkidagi obyektlarni xususiy sektorga ishonchli boshqaruvga 

berish;
4.	 Axborot texnologiyalari va raqamli infratuzilma: onlayn bron qilish, elektron chiptalar kabi elektron 

platformalarni davlat xizmatlari bilan integratsiya qilish orqali tashkil etish, turistik ma’lumot markazlari faoliyatini 
yuritish.

Iqtisodiy jihatdan DXSh qo‘shma investitsiyalarni jalb etish, risklarni taqsimlash, boshqaruv samaradorligini 
oshirish va davlat xarajatlarini optimallashtirishni ta’minlaydi.

O‘zbekistonda turizm sohasida DXSh loyihalari asosan 2023-yildan boshlab amalga oshirila boshlanganini 
ko‘rishimiz mumkin2. 

2025-yil noyabr oyiga qadar O‘zbekistonda jami DXSh asosida ro‘yxatga olingan loyiha va bitimlar soni 
2527 tani, ushbu loyihalarning umumiy qiymati esa 28 mlrd dollardan ortiqni tashkil etmoqda. Shundan, 
to‘g‘ridan-to‘g‘ri turistik xizmatlar majmuasini qamrab oladigan (parklar, hunarmandchilik markazlarini tashkil 
etish bo‘yicha) loyihalar soni 13 tani, ushbu loyihalar uchun ajratilgan mablag‘lar hajmi esa 8,1 mln dollarni 
tashkil etmoqda.

1	 Z.N. Turaev. Turizm sohasida davlat-xususiy sheriklik mexanizmidan foydalanishdagi yo‘nalishlari. Oriental Renaissance: Innovative, 
educational, natural and social sciences. 106-115 betlar. ISSN: 2181-1784 4(6), June, 2024

2	 https://www.gov.uz/oz/imv – Iqtisodiyot va moliya vazirligi rasmiy sayti. Davlat-xususiy sheriklik loyihalari reestriga kiritilgan loyihalar 
ro‘yhati. https://data.egov.uz/data/64dc9c7fb04a41cb2e29d597.

Ya’ni, turizm infratuzilmasini yaxshilash bo‘yicha amalga oshirilayotgan DXSh loyihalarining hajmi umumiy 
DXSh loyihalari hajmining 0,003 foizini tashkil etmoqda, xolos. Biroq turizm sohasi rivojiga bevosita hissa 
qo‘shadigan transport, madaniyat, sport va ta’lim sohalaridagi qator DXSh loyihalari amalga oshirilganini 
ta’kidlash lozim.

Bundan tashqari, turizmning rivojlanishi uchun muhim hisoblangan logistika xizmatlarini amalga oshiruvchi, 
davlat ulushi mavjud bo‘lgan ayrim muassasalarni ishonchli boshqaruvga berish bilan bog‘liq loyihalar ham 
amalga oshirilmoqda. Jumladan, aviatsiya sohasidagi davlat korxonalari transformatsiya qilinmoqda.

Ya’ni, 2022-yilda Samarqand, 2025-yilda Urganch xalqaro aeroportlari DXSh shartlari asosida xususiy 
boshqaruvga berildi. Shuningdek, Buxoro, Namangan va Andijon aeroportlarini ham xususiy boshqaruvga 
berish rejalashtirilmoqda.

Samarqand aeroporti xususiy sheriklikka berilgani hisobiga yo‘lovchi oqimi 4 karra oshib, 1 millionga 
yetgan3.

Turli davlatlar turizm obyektlarini barpo etish va boshqarishda DXShdan foydalanish bo‘yicha boy tajribaga 
ega. Xalqaro amaliyotda turizm infratuzilmasiga DXSh orqali sarmoya jalb qilish keng tarqalgan.

−	 Turkiyada DXSh asosida aeroportlar, kurortlar va dam olish zonalari qurilib, davlat soliq va yer imtiyozlari 
bergan holda xususiy sarmoyadorlar bilan loyihalarni amalga oshirgan4.

−	 Malayziyada DXShning “Design–Build–Operate” modeli orqali davlat turistik zonalarning yer 
uchastkasini ajratadi, xususiy sektor qurilish va boshqaruvni amalga oshiradi5.

−	 Ispaniya va Italiyada madaniy meros obyektlarini tiklash va turizmga moslashtirish ham DXSh 
asosida amalga oshiriladi. Bu model davlat uchun iqtisodiy foyda va madaniy merosni asrash imkonini beradi. 
Ispaniyada jamoat va xususiy sektor hamkorligi turizm targ‘ibotida ham kuzatiladi: turistik marketing va brending 
kampaniyalarida davlat organlari (Turizm vazirligi) va xususiy turizm uyushmalari hamkorlik qiladi.

Umuman olganda, xalqaro tajriba shuni tasdiqlaydiki, DXSh modeli to‘g‘ri qo‘llanganda turizm infratuzilmasini 
jadal va barqaror rivojlantirishga xizmat qiladi. Bunda har bir mamlakat o‘ziga xos sharoitlardan kelib chiqqan 
holda huquqiy va institutsional mexanizmlarni ishlab chiqishi lozim.

Turkiya misolida DXSh mega-loyihalarni amalga oshirishga yordam bergan bo‘lsa, Ispaniya tajribasi 
DXShni joriy etish orqali byudjet cheklovlarini yengillashtirish mumkinligini ko‘rsatdi.

O‘zbekistonda DXSh modelini turizm sohasida to‘liq joriy etishda mavjud muammolar:
−	 loyihalarni investitsiya jozibadorligi jihatidan baholash mexanizmlarining zaifligi;
−	 xususiy sektor uchun risklarni kafolatlash tizimi yetarlicha ishlamasligi;
−	 DXSh shartnomalari bo‘yicha davlat organlari o‘rtasida muvofiqlashtirishning sustligi;
−	 mahalliy darajada kadrlar va konsalting xizmatlari yetishmasligi.
Bu kamchiliklar bartaraf etilmasa, loyihalarning uzoq muddatli samaradorligi ta’minlanmaydi.
O‘zbekistonda turizm infratuzilmasini rivojlantirishda DXSh modelini takomillashtirish bo‘yicha tavsiyalar:
1. Mahalliy loyihalarni DXSh modeliga tayyorlash. Turizm sohasidagi istiqbolli loyihalar ro‘yxatini 

shakllantirib, ularni DXSh sxemasida amalga oshirish uchun “bankability” (investitsiyaviy jozibadorlik) tahlilidan 
o‘tkazish lozim. Har bir hududda DXShga mos loyihalar (mehmonxona majmualari, tematik parklar, kurort 
zonalari, transport xizmatlari va h.k.) konsepsiyalarini ishlab chiqish va potensial xususiy investorlar bilan 
dastlabki muzokaralarni yo‘lga qo‘yish tavsiya etiladi. Loyihalarning texnik-iqtisodiy asoslari puxta tayyorlanib, 
risklar va daromadlilik taxminlari xalqaro standartlarga muvofiq baholanishi kerak.

2. DXShda ishtirok etuvchi kadrlarni tayyorlash. Davlat organlari (Turizm qo‘mitasi, Investitsiyalar agentligi, 
mahalliy hokimiyatlar) huzurida DXSh loyihalari bilan ishlaydigan maxsus bo‘linmalar yoki ishchi guruhlar 
tashkil etish va ularni malakali mutaxassislar bilan to‘ldirish zarur. DXSh bo‘yicha kadrlar salohiyatini oshirish 
uchun xorijiy ekspertlar ishtirokida treninglar, seminarlar tashkil etish, xodimlarni ilg‘or tajribaga ega davlatlarga 
stajirovkaga yuborish maqsadga muvofiq. Xususiy sektor uchun ham DXSh loyihalarini ishlab chiqish va 
boshqarish bo‘yicha seminarlar o‘tkazish, mahalliy investorlar va banklarda bu boradagi tushunchalarni 
kengaytirish lozim.

3. DXSh shartnomalarini mustahkamlash. DXSh bitimlarining huquqiy mustahkamligini ta’minlash uchun 
ularning barcha shartlarini aniq va muvozanatli shakllantirish zarur. Xususan, taraflarning majburiyatlari va 
javobgarligi, risklarni taqsimlash mexanizmlari, fors-major holatlari, nizolarni hal etish tartibi, xizmatlar sifati 
bo‘yicha minimal talablar va monitoring mexanizmlari bitimda aniq belgilanishi lozim. DXSh shartnomalarini 
xalqaro huquq normalari va investorlar talablariga mos ravishda tayyorlash uchun xalqaro yuridik kompaniyalar 
konsultatsiyasidan foydalanish tavsiya etiladi. Shuningdek, DXSh loyihalarini amalga oshirishda mahalliy va 
xorijiy sud (yoki arbitraj) yurisdiksiyasi masalalarini oldindan kelishib olish zarur.

3	  https://vzglyad.uz –  Ўзбекистондаги тўртта аэропорт хусусий бошқарувга ўтказилади. 23.02.2024 й.
4	  Daily Sabah. Public-private partnership accomplishes 242 projects worth nearly $64 billion. – 2019-yil 3-iyun.
5	  The Edge Malaysia. PPP Master Plan 2030 in focus. – 2024-yil 23-sentabr (Malayziya DXSh rejalari).

4. Sug‘urta va kafolat mexanizmlarini joriy etish. DXSh loyihalaridagi moliyaviy tavakkalchiliklarni 
kamaytirish maqsadida davlat tomonidan maxsus sug‘urta va kafolat mexanizmlarini yaratish taklif etiladi. 
Masalan, DXSh kafolat fondini tashkil etib, ushbu jamg‘arma orqali xususiy sheriklar olgan kreditlar uchun 
qisman kafillik berish, minimal daromad kafolati mexanizmini qo‘llash mumkin. Bundan tashqari, loyihalarning 
muayyan risklari (valyuta kursi o‘zgarishi, talabning kutilganidan kam bo‘lishi va h.k.) tijorat sug‘urtasi orqali 
qoplab berilishi sharti bilan bitimga kiritilishi lozim. Bu choralar xususiy investorlarning ishonchini oshirib, ularni 
turizm infratuzilmasiga sarmoya kiritishga rag‘batlantiradi.

5. Xalqaro hamkorlik va tajriba almashish. DXSh sohasida katta tajribaga ega xorijiy davlatlar va tashkilotlar 
(masalan, Turkiya, Malayziya, Jahon banki, Osiyo taraqqiyot banki va h.k.) bilan hamkorlikni kuchaytirish lozim. 
Xalqaro maslahatchilarni jalb etgan holda O‘zbekistonda turizm sohasida namunaviy DXSh loyihalarini ishlab 
chiqish va amalga oshirish mumkin. Bundan tashqari, yirik xalqaro xususiy operatorlarni (masalan, aeroport 
boshqaruv kompaniyalari, mehmonxona tarmoqlari, tematik park operatorlari) DXSh loyihalariga jalb qilish 
uchun ular bilan to‘g‘ridan-to‘g‘ri muzokaralar olib borish va qulay takliflar tayyorlash zarur. Xalqaro tajriba shuni 
ko‘rsatadiki, bunday yirik investorlar ishtiroki loyihalarning muvaffaqiyatli amalga oshish imkoniyatini oshiradi 
va zamonaviy tajribani olib kiradi.

X U L O S A
Turizm infratuzilmasini rivojlantirishda davlat-xususiy sheriklik modeli mamlakatimiz uchun nisbatan yangi 

yo‘nalish bo‘lsa-da, uning potensiali yuqori.
Dunyo tajribasi shuni ko‘rsatadiki, davlat va xususiy sektor o‘rtasidagi sheriklik ijtimoiy infratuzilmani 

rivojlantirishda eng samarali yechimlardan biridir. DXSh orqali davlat infratuzilmani rivojlantirish uchun xususiy 
kapitalni jalb etib, aholi turmush darajasini oshirish hamda xizmatlar sifatini yaxshilashga erishmoqda.

Bugungi kunda DXSh mexanizmlari global miqyosda keng qo‘llanilib, zamonaviy iqtisodiy rivojlanish 
tendensiyalarining muhim qismiga aylangan. Rivojlangan bozorlarda (masalan, Buyuk Britaniya, Frantsiya, 
Ispaniya kabi) DXSh tizimi allaqachon shakllangan bo‘lsa, ko‘plab rivojlanayotgan davlatlar uni endigina joriy 
eta boshlagan.

